
No ve diggo o dolore e a prostrazion

Che han sentïo tûtte quante a sta risposta,

Ninte l'é poco, ma rimette ancon

A pâ ûnn-a cösa proprio fæta a posta:

Ma no gh'ëa da despiâse che d'altronde

Se o no l'ëa in casa, o poeiva ancon risponde.

E dïto è stæto; a l'indoman matinn-a

Ghe capita ûnn-a lettera pe-a posta,

C'ûn caratere a sampa de gallinn-a,

E l'indirizzo tûtto zù pe costa

Cegâ sens'enveloppe a-a modda vëgia,

E sigillâ c'ûn pittin de nëgia.

Appenn-a che l'han vista, han presentïo

Che a l'ëa a risposta tanto dexidëâ;

Unn-a con l'ätra se a ballezza in gïo,

Ma nisciûnn-a ä vorriæ dissiggillâ,

Pe puïa de perde c'ûnn-a negativa,

L'illûxion che ne dà l'aspettativa.

Finalmente, o spuncion da cuixitæ

O fà rompe i sigilli a ûnn-a novizia,

E atre intanto, abbrensuïe da l'anscietæ,

Con tanto d'êuggi pe aspetâ a notizia,

Se ghe mettan in gïo, mentre che a lese:

«Genova tanti del corrente mese:

